
 Program Title / Xóta : No fear or shame / Xɛsi kpódó winnyá 

Wěmata 1 

Flín : Xixamɛ 6 

Xixamɛ 7 

Lě e un e nɔ wa nǔ gbɔn ɖo hwenu e xɛsi ɖo ɖiɖi mì wɛ ɔ́ nɔ́ ɖe mɛ e un nyí é xlɛ́. 

Mɛɖée jí ɖuɖe ɔ́, akɔnkpínkpan sín nǔ wɛ. 

Un ná yi nukɔn ɖo nǔ xixa ɔ́ mɛ ɖo wěma wegɔ́ ɔ́ e Pɔ́lu wlán sɛ́dó Timɔtée ɔ́ mɛ. 

Ényí xɛsiɖiɖi sín yɛ wɛ Mawu ná mǐ ǎ; lo ɔ́, hlɔ̌nhlɔ́n kpódó wǎn yíyí kpó, 

kpódó mɛ ɖésúnɔ jí ɖu ɖe kpó sín yɛ wɛ é ná mǐ (2 Timɔtée 1.7).  

È zǎn xókwín « ná mǐ ǎ » ɖó Mawu kó sɔ́ jó nú mǐ xóxó. Mawu nɔ́ ba ɖɔ mǐ ní 

hɔn nú azɔ̌ mǐtɔn ɖó xɛsi wú ǎ. Pɔ́lu ɖɔ xó énɛ́ lɛ́ɛ ɖó Timɔtée ná ɖibla nyí mɛ bo 

ná nɔ́ ɖi xɛsi kpɛɖé.  

Hum! Xó elɔ́ ɔ́ ée un nɔ kanbyɔ nyɛ ɖe ɔ́, nɔ hu ado nú mi ɖesu! É nyi e sɔ jivi 

ɖo kɔ ce! Kabi tú ɖo nɛgbe nú mi bó kanbyɔ ɖɔ : gbɛ Jezu agbahungba bó nú 

mǐ jo we dó gbɛ kpódó jɛwɔ Jezu agbahungba bó ná kú ɔ́ nɛ! Mawuna! Sɔ́ 

ɖokpó ɔ́! Xó tɛ un kɔn nɔ ɖɔ o Jezu! Mɛce lɛ́ɛ mi ɖe mi dó ali ji bó? Hum! 

Xɔntɔn! e nyi hwi tɔn wɛ ɔ́, nɛ a na bló gbɔn? Ɖɔ xó jɔ xó. Nɛ a na bló gbɔn? 

Un nɔ kanbyɔ́ nyɛɖée ɖɔ un ka sixú xó élɔ Piyɛ́ɛ ɖɔhun ǎ : 

Piyɛ́ɛ ka lɛ́ yí xó, bó ɖɔ: “É ná bó byɔ́ ɖɔ ma yi kú xá we ɔ́, un ná gbɛ́ gbeɖé 

ɖɔ un kún tunwun we ó ǎ.” Bɔ ahwanvú ɖě lɛ́ɛ lɔ ɖɔ xó ɖokpó ɔ́ (Matíe 26.35). 



Xɔ́ntɔn! Ma sɔ́ kan nǔ mɔ̌hun byɔ́ hwiɖé ó. Sinkɔ ɖokpó ɖé ɖie nú hwi kpó nyɛ 

kpó : 

Lo ɔ́, hwenu e yě ná wá wlí mi yi jó ɔ́, mi ma jɛ tagba bo ɖo nǔ e mi ná ɖɔ ɖo 

dɔ̌n lɛ́ɛ, abǐ lě e mi ná ɖɔ xó gbɔn ɖo dɔ̌n ɔ́ linkpɔ́n wɛ ó, è nǎ sɔ́ nǔ e mi ná ɖɔ 

ɖo dɔ̌n hwenɛ́nu lɛ́ɛ dó ayi mɛ nú mi. Ɖó mi ɖésúnɔ wɛ ɖo xó ná ɖɔ wɛ ǎ; Yɛ 

Tɔ́ mitɔn tɔn wɛ ná ɖo xó ɖɔ wɛ gbɔn mi jí (Matíe 10.19-20). 

Un do kú nú Mawu ɖɔ xó e ná tɔ́n sín nu ce mɛ ɖo hwe énɛ́ ɔ́ nú ɔ́ kún nyi xó ɖuɖɔ 

ce ɖé ó! Un ɖó hlɔ̌nhlɔ̌n mɔ̌hun ǎ. Ló ɔ́, Yɛsisɛn sín nu kikɛ wɛ un kpó ná! 

Alleluila!  Ma ɖɔ nú we mɛ nɔnvi! E nyi Yɛsisɛn tɔn han ɖe mɛ ɔ́, tunwun ɖɔ 

xɛsinɔ kɛɖɛ wɛ mǐ nyí! Káká jɛ ɖɛ xixo mǐ tɔn lɛ́ɛ ji ɔ́, xɛsi nɔ kɛ́ɖɛ́!  

Xɔntɔn! ɖotó! Akɔ́nkpikpan! Na ɖɔ hlɔ̌nhlɔ̌n; wǎnyíyí kpódó mɛɖée jí ɖu ɖe ! 

Avɔ e jɛ xa mǐ bɔ mǐ na cyɔ́n é nɛ́!  

Xixamɛ 8 

Hǔn kúnnu ɖe nú Aklúnɔ mǐtɔn ní má nɔ́ hu winnyá nú we ó. Winnyá ní ma 

ka lɛ́ hu we dó nyɛ mɛ e nyí gantɔ́ ɖó Klísu tamɛ é wú ó; é nyɔ́ wa ɔ́, ji ya e nyí 

towe ɔ́ dó Wɛn Ɖagbe ɔ́ tamɛ lě e Mawu ná hlɔ̌nhlɔ́n tɔn we gbɔn é (2 Timɔtée 

1.8). 

Un ko ɖɔ bo ɖɔ é kún nyí è yi Jezu se ɔ́ wɛ zɔ́n bɔ tagba ná hán mɛ ǎ. Klísusɛntɔ́ 

ɖédú hɛn ɔ́ é ná mɔ xwlékpɔ́n. Mǐ bǐ nyí gbɛtɔ́ wútu ɔ́, dandan ɔ́, nǔ nyanya abǐ 

awěxomɛ ná hán ǎ : alitawǒvi ɖé, azɔn ɖé, kú, ta sɔ́ mɛ ɖó Klísu wú.  

Jezu ɖɔ nú deví tɔn lɛ́ɛ ɖɔ : 

“Ényí mɛ e nyí gbɛ ɔ́ tɔn lɛ́ɛ gbɛ́ wǎn nú mi hǔn, mi tunwun ɖɔ yě ko gbɛ́ wǎn 

nú nyɛ jɛ nukɔn nú mi. Un ɖɔ nǔ énɛ́ lɛ́ɛ nú mi, bónú mi ná ɖó vivo ɖo nyɛ 

mɛ. Mi ná mɔ wǔvɛ́ ɖo gbɛ ɔ́ mɛ; lo ɔ́, mi kpan akɔ́n, ɖó un ko ɖu ɖo gbɛ ɔ́ jí.” 

(Jǎan 15.18 ; 16.33). 

Klísusɛntɔ́ nyínyí vɛ́wǔ hwenu Pɔ́lu wlán wěma élɔ́ ɔ́. Ényí è wli mɛɖé sú dó 

gankpámɛ ɔ́, ká jɛ́n è nɔ wa ká ɛ dó aklúzu jí abǐ è nɔ hu yě kpó adǎnú kpó. 

E ɖo mɔ có ɔ́! Winnyá xó ɖěbǔ ní má nɔ xó ɔ́ mɛ ó, ɖo xó ɖɔ wɛ kpowun!  

Xixamɛ 9 



É wɛ hwlɛ́n mǐ gán, bó ylɔ́ mǐ nú mǐ ná nyí mɛɖeɖóvo tɔn; é ká nyí nǔ e mǐ nɔ 

wa lɛ́ɛ wútu wɛ é ylɔ́ mǐ ǎ; lo ɔ́, tito é ɖésúnɔ tɔn kpódó fɛ́nú tɔn kpó wú wɛ é 

ylɔ́ mǐ. É ko ná fɛ́nú énɛ́ mǐ ɖo bǔ e mǐ ɖe ɖo Klísu Jezu mɛ cóbɔ gbɛ ɔ́ wá tíin 

é mɛ (2 Timɔtée 1.9).  

Mawu Nǔbǐwúkpétɔ́ ɔ́ wɛ bló tito tɔn bo na dó hwlɛ́n gbɛtɔ́ lɛ́ɛ gán. É ylɔ́ nǔɖitɔ́ 

lɛ́ɛ bo nú yě zán gbɛ mímɛ́. É ylɔ́ yě dó gbɛmavɔmavɔ mímɛ́ kɔn. Ɖo nǔxixa ɖěvo 

mɛ ɔ́ Pɔ́lu wlán ɖɔ : 

Đó, cóbónú Mawu ná bló gbɛ ɔ́, é ko cyán mǐ, bɔ mǐ ná nyí étɔn ɖo Klísu mɛ, 

bónú mǐ ná sixú nyí mɛ mímɛ́, mɛ ma ɖó blɔ̌ ɖo wǔ ɖo nukɔn tɔn; ɖo wǎn yíyí 

tɔn mɛ ɔ́ (Efɛ́zinu 1.4 ; 3.11). 

Xixamɛ 10 

Amɔ̌ din ɔ́, é wá ɖe xlɛ́ mǐ gbɔn Mɛhwlɛ́ngántɔ́ mǐtɔn Klísu Jezu sín wǐwá jí. 

É wɛ nyí mɛ e hu acɛ nú kú, bó sɔ́ Wɛn Ɖagbe dó ɖe jɔmakúgbɛ xlɛ́ mǐ é 

(2 Timɔtée 1.10).  

Tito e Mawu bló bó ná hwlɛ́n gbɛ ɔ gán ɔ́ nyí ɖiɖexlɛ́ gbɔn Jezu Hwlɛ́ngántɔ́ jí. É 

wá bó wá hu acɛ nú kú. Ényí kú sɔ́ ɖe ǎ wɛ ǎ lo ɔ́, é sɔ́ ɖó acɛ ǎ. Hwenu e Pɔ́lu ɖo 

xó mɔ̌hun wlán wɛ ɔ́, kú donu wɛ é tlɛ́ ɖe. É ɖɔ ényí mɛɖé ɖi nǔ bo kú ɔ́, gbɛ tɔn 

fó dó fínɛ́ ǎ ɖó è ko ɖu ɖo kú jí. 

Xixamɛ 11 

Wɛn Ɖagbe énɛ́ ɔ́ wútu wɛ Mawu sɔ́ mì mawuxóɖɔtɔ́, bó sɔ́ mì mɛsɛ́dó, bó zɔ́n 

mì ɖɔ ma kplɔ́n nǔ mɛ (2 Timɔtée 1.11).  

Ɖokpó dó gɔ́ ɔ́, Pɔ́lu flín Timɔtée, agun Efɛ́zi tɔn kpó gbɛtɔ́ e ná wá tíin lɛ́ɛ bǐ kpó 

ɖɔ Mawu wɛ sɔ́ émí mɛsɛ́dó bɔ́ émí ná lá xó tɔn bó ná lɛ́ɛ kplɔ́n nǔ mɛ. Mɛsɛ́dó ɔ́, 

mɛ e nɔ lá xó Mawu tɔn kpó hlɔ̌nhlɔ̌n Mawu tɔn kpó ɔ́ wɛ. 

Xixamɛ 12 

Énɛ́ ɔ́ wú wɛ un ɖo ya élɔ́ lɛ́ɛ ji wɛ; (2 Kɔlɛntinu 11.23-27) é ka hu winnyá nú 

mì ǎ; ɖó un tunwun mɛ e un ɖi nǔ ná é, bó ka ɖó jiɖiɖe ɖɔ é ɖó hlɔ̌nhlɔ́n e ná 

hɛn nǔ e é sɔ́ dó así nú mǐ ɔ́ káká jɛ azǎn énɛ́ ɔ́ gbe (2 Timɔtée 1.12) 



È ɖo ya dó nú Pɔ́lu wɛ ɖó Mawu zé e bɔ é ná lá Wɛn ɖagbe Mawu tɔn wútu. Lo ɔ́ 

énɛ́ ɔ́ ɖi nǔ ɖě n’i ǎ. É tunwun ɖɔ é ja ta gbo nú émí gbé amɔ̌ énɛ́ ɔ́ ɖésú ká lɛ́ ɖi 

nǔ ɖě n’i ǎ. Ɖo nǔxixa ɖěvo mɛ́ ɔ́, é ɖɔ : Đó nyɛ ɔ́, gbɛ ce ɔ́, Klísu wɛ, bɔ kú nyí 

le nú mì (Filípunu 1.21). 

Xixamɛ 13 

Đó nǔɖiɖi kpódó wǎn yíyí e mǐ ɖó ɖo bǔ e mǐ ɖe xá Klísu Jezu ɔ́ kpán mɛ é 

wú ɔ́, hɛn xó jɔ xó e a se ɖo nu ce lɛ́ɛ é, bónú yě ní nyí kpɔ́ndéwú nú we 

(2 Timɔtée 1.13). 

Nǔ e Pɔ́lu wlán lɛ́ɛ kpó wěma e kpo ɖo wě wiwé ɔ́ mɛ lɛ́ɛ bǐ wɛ tɔ́n sín Mawu gɔ́n. 

Xó nǔgbo wɛ yě nyí. Nǔ ɖěbǔ ɖe bɔ è na gɔ́ ná ǎ ; mɔ̌ ɖokpó ɔ́ nǔ ɖěbǔ ká lɛ́ ɖe bɔ 

è na ɖe sín mɛ lě e sinsɛn agɔ lɛ́ɛ nɔ́ bló gbɔn é ǎ. Nǔ e Mawu ɖexlɛ́ ɖo xó tɔn mɛ 

lɛ́ɛ bǐ wɛ nyí nǔgbo e kpé gan é. 

Đó hweɖénu ná wá su, bɔ nǔkplɔ́nmɛ titewungbe ɔ́ sɔ́ ná nyɔ́ se nú gbɛtɔ́ lɛ́ɛ 

ǎ; lo ɔ́, yě ná xwedó jlǒ yě ɖésúnɔ tɔn, bó ná kplé nǔkplɔ́nmɛtɔ́ wɔ̌buwɔ́bú ɖé 

lɛ́ɛ nú yěɖée, bɔ yě ná nɔ́ ɖɔ nǔ e nyɔ́ se nú yě lɛ́ɛ nú yě. Yě ná nɔ́ dó tókúse 

nǔgbó ɔ́ mɛ, bó ná nɔ́ ɖótó xɛxó lɛ́ɛ (2 Timɔtée 4.3-4).  

Hwe énɛ́ ɔ́ nu ka ko wá bɔ́ mɛɖé mɔ ɖɔ Mawuxó ɔ́ kún sɔ́ kpo ɖo zo ɖu wɛ ó, 

ɖɔ è na gɔ́ xó ɖé lɛ́ɛ ná abǐ è ɖo na do sin kpɛɖé xó ɔ́ jí. 

Xixamɛ 14 

Yɛsinsɛn e ɖo mǐ mɛ ɔ́ ní d'alɔ we, bónú a nǐ hɛn nǔkplɔ́nmɛ titewungbe e è 

sɔ́ dó así nú we lɛ́ɛ (2 Timɔtée 1.14). 

Xó nǔgbo e Timɔtée se sín Pɔ́lu numɛ ɔ́ nyí nǔ xɔkwɛ́. Xó énɛ́ lɛ́ɛ kan Klísu sinsɛn 

kpó wě wíwé ɔ́ bǐ sésé. Yɛsinsɛn wɛ ka nɔ d’alɔ bɔ nǔɖitɔ́ nɔ́ kpéwú hɛn nǔgbo 

xó ɔ́, wǔvɛ na bo tlɛ wá ɔ́. 

Xixamɛ 15 

Lě e a ko tunwun gbɔn ɔ́, mɛ e ɖo Azíi yíkúngban jí lɛ́ɛ bǐ lɛ́ kɔ sín gǔdo ce; 

yě ɖě nɛ́ nyí Fijɛ́lu kpódó Ɛɛmɔjɛ́ni kpó nɛ́ (2 Timɔtée 1.15).  

Hwenu è wli Pɔ́lu dó gan ɔ́, xwedótɔ́ tɔn Azíi tɔn lɛ́ɛ bǐ wɛ jó e dó. Winnyá hú yě 

dó Klísu lílá wú, bɔ yě lɛ́ ɖi xɛsi ɖɔ è na hu yě. È ɖɔ xó sukpɔ́ dó yěmɛ we énɛ́ lɛ́ɛ 



wú ǎ amɔ̌ ényí è kpɔ́n lě e é ɖɔ xó yětɔn gbɔn ɔ́, Timɔtée ná tunwun yě dandan. 

Yě tlɛ ná kó nyí nukɔntɔn bó nɔ́ gɔ́ alɔ nú Pɔ́lu.   

Adangbomɛ hwenu jɛ́n è nɔ tunwun saxɔ́ntɔn nǔgbo! Mɔ̌ ɖokpó ɔ́ jɛ́n è na nɔ 

tunwun mɛ nyí klisu tɔn tégbéjú lɛ́ɛ ɖo wǔvɛ lɛ́ɛ sín hwenu e nɛ́!  

Xixamɛ 16-18 

Un ná fó wěmata nukɔntɔn ɔ́. 

Aklúnɔ ní ɖe nǔbláwǔkúnúmɛ tɔn xlɛ́ hɛ̌nnu Onɛzifɔ́ɔ tɔn, ɖó é nɔ dó wǔsyɛ́n 

lanmɛ nú mì hwɛhwɛ; winnyá hu i ɖó nyɛ mɛ e ɖo gankpá mɛ ɔ́ wú ǎ. É nyɔ́ 

wa ɔ́, hwenu e é wá Hlɔ̌ma ɔ́, é ba mì kpódó vǐvɛ́ dó nú nǔ kpó káká bó mɔ 

mì. Aklúnɔ ní bló bónú é ní mɔ nǔbláwǔkúnúmɛ Aklúnɔ tɔn yí ɖo azǎn énɛ́ 

gbe. Alɔ tobutóbú e é gɔ́ nú mì ɖo Efɛ́zi ɔ́, a tunwun ganjí (2 Timɔtée 1.16-18).  

Onɛzifɔ́ɔ ɔ́, Efɛ́zinu wɛ bɔ́ é tunwun Pɔ́lu ɔ́, é lín. É gɔ́ alɔ nú Pɔ́lu hwenu é ɖo azɔ̌ 

wa wɛ ɖo Efɛ́zi é. Onɛzifɔ́ɔ ɖo Hlɔ̌ma ɖó nǔwiwa tɔn lɛ́ɛ wú amɔ̌ hwenu e é se ɖɔ 

è wli Pɔ́lu dó gankpámɛ ɔ́, é dó gǎn káká bó mɔ ɛ. Hwenɛnu ɔ́ mɛɖé ká nɔ tunwun 

fí e è sɔ́ gantɔ́ ɔ́ ɖo é ǎ, è ka nɔ lɛ́ tunwun hwɛ alɔkpa e è da n’i é ǎ.  

Égbé din ɔ́, é tlɛ nyí gankpámɛ wɛ ǎ mɛ. Nɔví e ɖo akpá mǐtɔn lɛ́ɛ, mǐ tlɛ nɔ ba 

jonɔ yě ǎ. Un ɖo xó élɔ ɔ́ ɖɔ wɛ din ɔ́, gǎn ce wɛ un flín mɛ! có xooo nya! Sín 

hwenu e nyɛ kpó e kpó ɖo azɔ̌ wa wɛ din e ɔ́, un tunwun xwé tɔn gbe ǎ mɛ! Éyɛ́ 

ka tunwun xwé ce gbe bó ká ko dó afɔ nú mì kpɔ́n! nyɛ ka tunwun fí e é nɔ́ nɔ ɖo 

sɛmɛ kpóji  e ǎ! có! Un fó kplɔ́n élɔ́ ɔ́ din ɔ́ xwé tɔn gbe wɛ na yi bó na yi dó afɔn 

n’i lobo xo ɖɛ xá hwɛndo tɔn bó ná sɔ́ wɛndómɛ Mawu tɔn e ɖo asi ce ɔ́ jó n’i ɖo 

xwé tɔn gbe hwɛ có bó ná yi xwé!  Un ɖɔ Ganjí ɖɔ wɛndómɛ Mawu tɔn yi jó nú 

gǎn ce ɖo Hwɛndo mɛ! Wɛndó, Hwɛndó! Hahaha! E ná cɛ nú we Mawuzɔ̌watɔ́! 

Klisusɛntɔ́! Nɔví towe e ɖo un vɛ nú mɛɖe ɔ́, nɛ a nɔ bló gbɔn n’i! A nɔ dó fɔ n’ii 

ǎ? 

Un ka sɔ́ sixú glá bó ɖɔ nɔví ɖo klisu mɛ e ɖo gankpámɛ lɛ́ɛ tɔn din ǎ ? hum! 


